
 
 

 

 

Is fogus po s’ìsula nosta funt una de is arrexonis prus mannas de 
s’arrovina de is padentis e de is sartus nostus e funt fintzas unu perìgulu 
mannu meda po sa vida de is personas. Ònnia annu, in Sardìnnia prus de 
tremila fogus faint dannus mannus a su sartu e ponint in arriscu is 
propriedadis, is siendas, sa vida de genti meda e fintzas cussa de is 
animalis.  
Duncas, in custu follieteddu eis a agatai is arrègulas de sighiri po fàiri 
abasciai su nùmeru de fogus chi podint fàiri e faint arrovinas mannas in is 
sartus nostus e chi ponint in perìgulu sa vida de sa genti.  
 
Prima de su 15 de su mesi de làmpadas (prima del 15 giugno) tocat a fàiri: 

 is doas de protetzioni; 

 a pònniri in seguresa is terras de onniunu, lassendi una doa de tres 
metrus a giru a giru e fintzas me in is logus a làcana de is arrugas 
aundi passant màchinas, corrieras e càmion puru.  

 po sa domu e is istaddas de is animalis sa doa de seguresa depit 
èssiri de cincu metrus. 

 tocat a tènniri is terras pullidas de totu sa fustigalla e s’istupa 
sicada chi ddoi pòdiri èssiri. 

Po su beni de totus tocat e a tènniri sa conca in su logu suu e a pentzai a 
cussu chi si fait: cun dd’unu paghededdu de atentu in prus si podint evitai 
fogus meda: 

 tocat a castiai chi in is terras cosa nosta ddoi funt ainas o cali si siat 
cosa chi potzat pigai fogu o fai pampa; 

 nc’est abisòngiu in cali si siat logu de tènniri is cosas chi serbint po 
intervènni luègus po istudai is fogus candu si nci fuint,   comenti a 
una pompa po s’àcua, longa su tretu bastanti po lompi in ònnia logu 
de su terrenu nostu o una ghisterra de àcua po no abarrai mai sena 
nudda. 

Intra de su 1° de làmpadas e su 15 de su mesi de lodàmini (1° giugno – 15 
ottobre) tocat a giai prus atentu poita est su tempus prus perigulosu ca 
nc’est basca meda e sa caloria agiudat su fogu.  
Po custu non fait a: 

 allui fogu perunu in su sartu; 

 fulliai sa braxa mancai pargiàt istudada; 

 fulliai de is finestrinus de sa màchina o de cali si siat logu zigarrus e 
sigaretas;  

  lassai in terra alluminus, zigarrus o sigaretas e nimancu  atras 
cosas allutas chi potzant fàiri iscapai su fogu; 

 firmai sa màchina o cali si siat mezu acanta a istuas o molas sicadas 
chi podint pigai fogu cun fatzilidadi; 

 Arrostiri o coxinai sa cosa de papai foras de is logus fatus aposta. 
 
De su 1° de làmpadas a su 31 de su mesi de lodàmini totus custas 

cosas non si podint fàiri e nc’est su divietu po lei. Ma, mancai in 

s’ierru o in s’atòngiu su divietu no nci siat, tocat a non ddas fàiri a su 

pròpiu poita su fogu si nci podit fuiri luegus e no est fàtzili a ddu firmai 

prima chi fetzat arrovinas mannas in sa terra nostra istimada.  

 
 


